
Il davos cudisch

Hai giu bia cudischs per la detta onns ed onns. —
Latins e grecs, talians, franzos, spagnols, tudestgs
E cudischs della viarva dils cars perdavonts. —
Lectur’ e studi han teniu mei vivs e frestgs.

Jeu haiel scret e fantisau en plirs lungatgs.
Cartent d’ haver cun mia plem’ ina missiun.
Sun sespruaus de palesar mo buns patratgs,
Che seigen per negin in trutg de perdiziun.

Uss ein tuts cudischs claus, e ruts ei miu rispli.
Jeu mirel anavos, mesirel la miass:

Ah, vitas ein las crunas tuttas en rudi —
Negin che fa de remas e de praulas cass.

Ah, ussa vala mo in soli cudisch pli:

Il cudisch nu’ ch’il maun de Diu ha scret ils dis
De mia veta — sco els ein tuts succedi.

Sa sche dil quen il saldo tonscha pil parvis?

Sur Carli Fry

